ՀԻՄՆԱՎՈՐՈՒՄ

«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2025 ԹՎԱԿԱՆԻ ՆՈՅԵՄԲԵՐԻ 27-Ի N 1698-Ն ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2024 ԹՎԱԿԱՆԻ ՀՈՒՆԻՍԻ 27-Ի N 1004-Ն ՈՐՈՇՈՒՄՆԵՐԻ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ»  ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ՎԵՐԱԲԵՐՅԱԼ

	Իրավական ակտի հիմնավորումը

	1.
	Անհրաժեշտությունը

	
	«Հայաստանի Հանրապետության կառավարության 2025 թվականի նոյեմբերի 27-ի N 1698-Ն և Հայաստանի Հանրապետության կառավարության 2024 թվականի հունիսի 27-ի N 1004-Ն որոշումների մեջ փոփոխություններ և լրացումներ կատարելու մասին» Հայաստանի Հանրապետության կառավարության որոշման նախագծի (այսուհետ՝ Նախագիծ) մշակումը բխում է «Սոցիալական աջակցության մասին» օրենքի 8-րդ հոդվածի 1-ին մասի 13-րդ կետի, ինչպես նաև «Հաշմանդամություն ունեցող անձանց իրավունքների մասին» օրենքում լրացումներ և փոփոխություններ կատարելու մասին» և «Անձի ֆունկցիոնալության գնահատման մասին» օրենքում փոփոխություններ և լրացումներ կատարելու մասին» Հայաստանի Հանրապետության օրենքների կիրարկումն ապահովող միջոցառումների ցանկերը հաստատելու մասին ՀՀ վարչապետի 2026 թվականի մարտի 16-ի N 217-Ա որոշման N 1 հավելվածի 1-ին կետի  պահանջներից։ 
«Սոցիալական աջակցության մասին» օրենքի 8-րդ հոդվածի 1-ին մասի 13-րդ կետի համաձայն սոցիալական աջակցության ոլորտում պետական լիազոր մարմինը ստեղծում և կառավարում է սոցիալական պաշտպանության միասնական տեղեկատվական համակարգը։
ՀՀ վարչապետի 2026 թվականի մարտի 16-ի N 217-Ա որոշման N 1 հավելվածի 1-ին կետի համաձայն անհրաժեշտ է փոփոխություններ և լրացումներ կատարել  Հայաստանի Հանրապետության կառավարության 2024 թվականի հունիսի 27-ի N 1004-Ն որոշման մեջ՝ ապահովելու օրենքով չարգելված այլ աղբյուրներով ֆինանսավորման մեխանիզմները:
Նպատակահարմար ենք գտնում վերոնշյալ համատեքստի բոլոր փոփոխությունները ներկայացնել մեկ նախագծով:  
Միաժամանակ, կարգավորվում են իրավակիրառ պրակտիկայում ի հայտ եկած խնդիրները։

	2.
	Առկա իրավիճակը և խնդիրները

	
	1. Հայաստանի Հանրապետության կառավարության 2024 թվականի հունիսի 27-ի N 1004-Ն որոշմամբ սահմանված են աջակցող միջոցների տրամադրման և դրանց վերանորոգմանն առնչվող հարաբերությունները և ընթացակարգերը։ Չնայած ներկայումս գործում է «Աջակցող միջոց տրամադրման» տեղեկատվական համակարգը, որի միջոցով կառավարվում են համապատասխան չափորոշիչները՝ տրամադրման ժամկետ, քանակ և այլն, այնուամենայնիվ, աջակցող միջոց կամ վերանորոգման ծառայություն ստանալու ընթացակարգն ամբողջությամբ թվայնացված չէ։ Շահառուները դիմումը ներկայացնում են Միասնական սոցիալական ծառայություն (ՄՍԾ) կամ ծառայության էլեկտրոնային փոստին, որից հետո   ՄՍԾ աշխատակիցները դիմումը և անհրաժեշտ այլ փաստաթղթեր կցում են համակարգին՝ հավաստագիր ձևավորելու համար։ Սա ծանրաբեռնում է համակարգը, բարդացնում և երկարացնում վարչարարարությունը։ Առցանց դիմում ներկայացնելու հնարավորություն քաղաքացիները չունեն: Միաժամանակ, համակարգում շատ գործընթացներ թվայնացված չլինելու պատճառով այլ համակարգերի հետ ինքնաշխատ տեղեկատվության գործընթացն արդյունավետ իրականացնել չի լինում։
2. Հայաստանի Հանրապետության կառավարության 2024 թվականի հունիսի 27-ի N 1004-Ն որոշման (այսուհետ՝ որոշում) N 1 հավելվածի 2-րդ բաժնով սահմանված են աջակցող միջոցներ ստանալու, դրանց վերանորոգման համար դիմելու ընթացակարգը: Մասնավորապես, որոշման N 1 հավելվածի 7-րդ կետով սահմանված են այն բոլոր փաստաթղթերը, որոնք պարտադիր պետք է ներկայացվեն դիմումի հետ, այդ թվում ծառայությունների անհատական ծրագիրը (ԾԱԾ) կամ վերականգնողական անհատական ծրագիրը (ՎԱԾ): Սակայն, Ղարաբաղից տեղահանված անձանց մեծամասնությունը չունի ԾԱԾ կամ ՎԱԾ: 
3. ՀՀ կառավարության 2025 թվականի նոյեմբերի 27-ի N 1698 որոշման («Հայաստանի Հանրապետության կառավարության 2024 թվականի հունիսի 27-ի N 1004-Ն որոշման մեջ փոփոխություններ և լրացումներ կատարելու մասին»  ՀՀ կառավարության որոշում) 1-ին կետի 46-րդ ենթակետով (նշված կետը ուժի մեջ է մտնելու 2027 թվականից) ի թիվս այլ անվասայլակների սահմանված է մանուալ անվասայլակ կեցվածքային աջակցությամբ աջակցող միջոցը, որը ցուցված է ողնուղեղի վնասվածքներ, ցրված սկլերոզ, Էլերս-Դանլոսի համախտանիշ, ուղեղի տրավմատիկ վնասվածք, սկոլիոզ, կաթված ունեցող անձանց: Սակայն, որոշ հիվանդությունների դեպքում (մանկական ուղեղային կաթված (GMFCS III–V մակարդակ), ողնուղեղային մկանային ատրոֆիա, ծանր ողնաշարի կամ գլխուղեղի վնասվածքներից հետո, արտահայտված կեցվածքի խանգարումների, սկոլիոզի և կոնքի ասիմետրիայի դեպքում) նշված անվասայլակով հաշմանդամություն ունեցող անձին հնարավոր չէ ապահովել հարմար դիրքավորում և ինքնուրույն տեղաշարժ:
4. Որոշման N 2 հավելվածով սահմանված գիշերային կորսետ երկփեղկանի գերշտկումով աջակցող միջոցի պետական հավաստագրի արժեքը սահմանված է 100.000 դրամ,գլխի օրթեզ՝ helmet աջակցող միջոցի պետական հավաստագրի արժեքը սահմանված է 40.000 դրամ, ինչպես նաև սահմանված են լսողական սարքերի պետական հավաստագրերի արժեքները՝ 12-64 տարիքի անձանց համար՝ 80.000 դրամ, իսկ 65 տարեկան և բարձր տարիքի անձանց համար՝ 36.000 դրամ: Սակայն, նշված աջակցող միջոցները տրամադրող կազմակերպությունների կողմից ստացված գրությունների, ինչպես նաև քաղաքացիների բանավոր բողոքների հիման վրա կատարվել է ուսումնասիրություն: Արդյունքում պարզվել է, որ գիշերային կորսետ երկփեղկանի գերշտկումով աջակցող միջոցը շահառուները ստացել են  50.000 դրամ հավելավճարով, իսկ գլխի օրթեզ՝ helmet աջակցող միջոցը՝ 20.000-30.000 դրամ հավելավճարով: Լսողական սարքերի պարագայում շահառուների կողմից կատարված լրավճարը միջինում կազմում է  շուրջ 110.000 դրամ: Նշված աջակցող միջոցների լրավճարները հավելյալ ֆինանսական բեռ են հաշմանդամություն ունեցող անձի կամ նրա ընտանիքի համար: 
5. ՀՀ կառավարության 2025 թվականի նոյեմբերի 27-ի N 1698-Ն որոշման 2-րդ կետի 2-րդ ենթակետով սահմանված են նոր աջակցող միջոցներ, որոնք համաձայն որոշման  կտրամադրվեն 2027 թվականի հունվարի 1-ից:  Այդ ժամկետը սահմանվել էր բյուջեի վրա լրացուցիչ բեռ չառաջացնելու համար: Սակայն, «Հաշմանդամություն ունեցող անձանց իրավունքների մասին» օրենքում լրացումներ և փոփոխություններ կատարելու մասին» 2026 թվականի փետրվարի 13-ի ՀՕ-48-Ն օրենքով հիմքեր են ստեղծվել բացի պետական բյուջեից աջակցող միջոցների և դրանց վերանորոգման համար ֆինանսական փոխհատուցում կատարել  նաև օրենքով չարգելված այլ աղբյուրների միջոցով:
Հաշվի առնելով վերոգրյալը՝ անհրաժեշտ է վերանայել սահմանված ժամկետը՝  հնարավորություն տալով շահառուներին իրացնելու իրենց իրավունքները:

	3.
	Կարգավորման նպատակը և բնույթը

	
	1. Կարգավորման նպատակը աջակցող միջոցների տեղեկատվական համակարգի թվայնացումն է՝ ներկայիս թվայնացման ռազմավարության պահանջներին համահունչ։
«Սոցիալական աջակցության մասին» օրենքի 8-րդ հոդվածի 1-ին մասի 13-րդ կետի համաձայն սոցիալական աջակցության ոլորտում պետական լիազոր մարմինը ստեղծում և կառավարում է սոցիալական պաշտպանության միասնական տեղեկատվական համակարգը՝ e-social.am, որի շուրջ համախբվում են մյուս ենթահամակարգերը, այս դեպքում՝ հավաստագրերի միջոցով ծառայությունների տրամադրման e-voucher ենթահամակարգը։
Սույն նախագծով որոշմամբ սահմանված որոշ ընթացակարգեր համապատասխանեցվում են թվայնացման մեխանիզմներին։ 
«Սոցիալական աջակցության մասին» օրենքի 19-րդ հոդվածի 4-րդ մասի համաձայն սոցիալական պաշտպանության միասնական տեղեկատվական համակարգի ենթահամակարգերի կառուցվածքը, ներառվող տվյալների ցանկը, շահագործման և վարման կարգը հաստատում է պետական լիազոր մարմինը, որի աշխատանքները ևս ընթացքի մեջ են։
Հաշմանդամություն ունեցող անձանց աջակցող միջոցների տրամադրման գործընթացն անխոչընդոտ կազմակերպելու համար, մինչև տարեվերջ կգործեն 2 համակարգերը միաժամանակ, իսկ 2027 թվականի հունվարի 1-ից ամբոջությամբ կգործարկվի նոր համակարգը։
2. [bookmark: _GoBack]Աջակցող միջոցները Ղարաբաղից տեղահանված քաղաքացիներին տրամադրելու նպատակով նախագծի 1-ին կետի 3-րդ ենթակետով նախատեսվել է, որ ԾԱԾ-ի, ՎԱԾ-ի կամ ՀՀ պաշտպանության նախարարության կենտրոնական ռազմաբժշկական հանձնաժողովի եզրակացության փոխարեն հիմք կարող են հանդիսանալ պետական կենսաթոշակային համակարգի տվյալների շտեմարանում և Ղարաբաղի կենսաթոշակային բազայում առկա տվյալները:
3. Հաշմանդամություն ունեցող անձանց հարմար դիրքավորում և ինքնուրույն տեղաշարժ ապահովելու նպատակով նախագծով նախատեսվել է որոշման N 2 հավելվածով սահմանված անվասայլակների ցանկը համալրել ևս մեկ տեսակով՝ բազմաֆունկցիոնալ ակտիվ աթոռ-սայլակով: Այն թեթև, կարգավորվող ակտիվ անվասայլակ է՝ դինամիկ նստատեղով, նախատեսված է ծանր հենաշարժական խանգարումներով երեխաների և մեծահասակների համար։ Օգնում է հաշմանդամություն ունեցող անձին ինքնուրույն տեղաշարժվել,  նստած վիճակում պահպանել ճիշտ կեցվածք և առավելագույնս զարգացնել անկախությունը։ Անվասայլակը «մեծանում է» երեխայի հետ՝ շնորհիվ կարգավորումների, մասնավորապես ունի՝
· մեջքի անկյան կարգավորում
· նստատեղի անկյան կարգավորում
· ոտքերի բացման ֆունկցիա
· մեջքի բարձրության կարգավորում
· նստատեղի խորության կարգավորում
· նստատեղի լայնության կարգավորում
· հանվող նստատեղ
·   նստատեղի բարձրության կարգավորում:
Բազմաֆունկցիոնալ ակտիվ աթոռ-սայլակը ունի բարձր անվտանգության մակարդակ, փարձարկված է «crash-test»-ի միջոցով (հարվածային փորձարկում): Այն ապահովում է հաշմանդամություն ունեցող անձի անվտանգությունը անգամ ուժեղ հարվածի կամ տեղափոխման ժամանակ:
4. Հաշմանդամություն ունեցող անձանց կամ նրանց ընտանիքների անդամներին հավելյալ ֆինանսական բեռից ազատելու նպատակով նախագծով նախատեսվել է գիշերային կորսետ երկփեղկանի գերշտկումով աջակցող միջոցի պետական հավաստագրի արժեքը սահմանել 150.000 դրամ, գլխի օրթեզ՝ helmet աջակցող միջոցի պետական հավաստագրի արժեքը՝ 60.000 դրամ: Միաժամանակ, հաշվի առնելով 12-64 տարիքի անձանց առավել ակտիվ սոցիալական կենսակերպը, ինչպես նաև լսողական ֆունկցիայի վերականգնման հնարավորությունը (ինչի հնարավորությունը փոքր է 65 տարեկան և բարձր տարիքի անձանց դեպքում), նախագծով նախատեսվել է 12-64 տարեկան անձանց դեպքում լսողական սարքի պետական հավաստագրի առավելագույն արժեքը սահմանել 180.000 դրամ, իսկ 65 տարեկան և բարձր տարիքի անձանց դեպքում՝ 90.000 դրամ:
5. Հիմք ընդունելով «Հաշմանդամություն ունեցող անձանց իրավունքների մասին» օրենքում լրացումներ և փոփոխություններ կատարելու մասին» 2026 թվականի փետրվարի 13-ի ՀՕ-48-Ն օրենքի 3-րդ հոդվածի 17-18-րդ մասերը՝ զինվորական պատճառական կապով հաշմանդամություն ունեցող անձանց տրամադրվող աջակցող միջոցների և դրանց վերանորոգման գումարը փոխհատուցելու է «Զինապահ» զինծառայողների ապահովագրության ազգային հիմնադրամը (այսուհետ՝ Հիմնադրամ): 2026 թվականի ընթացքում զինվորական պատճառական կապով հաշմանդամություն ունեցող անձանց տրամադրվող աջակցող միջոցների և դրանց վերանորոգման գումարը կազմում է շուրջ 906 միլիոն դրամ: Հիմնադրամի կողմից նշված բյուջեի փոխհատուցումը հնարավորություն է ընձեռում ՀՀ կառավարության 2025 թվականի նոյեմբերի 27-ի N 1698-Ն որոշմամբ հաստատված՝ ՀՀ կառավարության 2024 թվականի հունիսի 27-ի N 1004-Ն որոշման N 2 հավելվածում լրացված նոր աջակցող միջոցների տրամադրման ուժի մեջ մտնելու ժամկետը փոխել և սահմանել 2026 թվականի հուլիսի 1:

	 4․
	Նախագծի մշակման գործընթացում ներգրավված ինստիտուտները և անձինք

	
	Աշխատանքի և սոցիալական հարցերի նախարարություն

	5.
	Ակնկալվող արդյունքը

	
	Նախագծի ընդունման արդյունքում ակնկալվում է՝
1.  լավարկել օրենսդրական դաշտը, ինչպես նաև ընդլայնել հաշմանդամություն ունեցող անձանց տրամադրվող աջակցող միջոցների ցանկը, որոնք կապահովեն ավելի հարմար և մատչելի միջավայր,
2. սահմանել թվայնացված համակարգին համահունչ ընթացակարգեր:

	6.
	Հայաստանի Հանրապետության պետական բյուջեի եկամուտների և ծախսերի փոփոխությունները

	
	 Հայաստանի Հանրապետության պետական բյուջեի եկամուտներում և ծախսերի մեջ փոփոխություններ չեն ակնկալվում։ Կից ներկայացվում է այն հավաստող հաշվարկը:

	7.
	Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026 թթ. ծրագիր, ոլորտային և/կամ այլ ռազմավարություններ

	
	Նախագիծը փոխկապակցված է Հայաստանի Հանրապետության Կառավարության 2021-2026 թվականների ծրագրի հետ և բխում է 4.6 կետի 
23-րդ պարբերությունից` «Հաշմանդամություն ունեցող անձանց անկախ և արժանապատիվ կյանքն ապահովելու նպատակով կփոխակերպվեն խնամքի ծառայությունները, կստեղծվեն նոր ծառայություններ, և կբարելավվեն արդեն գործող ծրագրերը, այդ թվում՝ աջակցող միջոցների տրամադրման, զբաղվածության և այլն: Կապահովվի հաշմանդամությամբ պայմանավորված ծախսերի փոխհատուցումը»։




